Apakah hukum bekerja atau berurusan dengan satu entiti
perniagaan yang aktiviti-aktivitinya bercampur antara
yang harus dengan yang haram? Bagaimana pula dengan
gaji atau hasilnya?

Buku ini mengetengahkan pendekatan wasatiyah (adil dan
saksama) bagi menghuraikan masalah-masalah hukum
kontemporari yang dihadapi oleh masyarakat Muslim
Singapura.

Dua resort bersepadu yang mengoperasikan kasino
di Singapura — Marina Bay Sands dan Resort World
Sentosa — menjadi fokus kajian.

Walaupun buku kecil ini membincangkan sudut-sudut
yang berbeza berpandukan bidang tugas yang berbagai

di dalam ruangan resort, namun prinsip dan kaedah yang
diambil kira turut sesuai dalam pertimbangan mengenai
pekerjaan atau tempat kerja yang lain.

PENGANTAR

Tujuan Buku Ini

Tujuan utama buku ini adalah untuk mengetengahkan satu pende-
katan wasatiyah (adil dan saksama) bagi menghuraikan masalah-
masalah hukum kontemporari yang dihadapi oleh masyarakat
Muslim Singapura.

Pendekatan ini dicerna melalui perbahasan isu pekerjaan
dan pelaburan yang berkaitan dengan tempat atau syarikat yang
mempunyai operasi yang berunsurkan sumber yang haram dengan
fokus khusus, sebagai kajian kes, kepada dua resort bersepadu yang
mengoperasikan kasino di Singapura: Marina Bay Sands dan Resort
World Sentosa. Kededua resort tersebut lebih terserlah identitinya
sebagai pusat perjudian dan hiburan.

Walaupun fokus kajian buku ini bersifat khusus, namun
kandungannya amat berguna bagi memahami dan menghuraikan
masalah yang sama di tempat-tempat lain di Singapura kerana
tujuan kedua buku ini juga untuk mengetengahkan persoalan hukum
bekerja di tempat sedemikian yang bercampur aktiviti-aktivitinya
antara yang harus dengan yang haram.

Tinjauan rambang yang dilakukan terhadap para pekerja di
resort tersebut menunjukkan sebilangan mereka adalah kalangan
Muslim. Pastinya, penglibatan Muslim dalam pelbagai bidang tugas
di kededua resort tersebut dan tempat lain yang seumpamanya
perlu diberi jawapan yang khusus tentang hukumnya oleh kalangan
asatizah dan agamawan. Tambahan pula, ia adalah satu persoalan
yang memang berlegar dan dimusykilkan oleh sebahagian daripada
anggota masyarakat Muslim di sini, sejak idea pembangunan resort
ini mula dicadangkan oleh pihak pemerintah.

Buku kecil ini berusaha untuk memberi jawapan kepada sudut-
sudut yang berbeza berpandukan bidang tugas yang berbeza di
dalam ruangan resort. Misalnya, seorang yang bekerja dengan
syarikat khidmat pembersihan dan ditugaskan untuk menjaga
kebersihan tandas, kemudian syarikatnya diupah oleh pihak
resort untuk menyediakan pekerja-pekerja pembersihan. Adakah
hukumnya terkait langsung dengan operasi kasino yang memang
tidak dinafikan sebagai haram? Atau ada ruang yang boleh diberi
kepada pekerja seperti itu?

Penerbitan buku ini juga diharapkan dapat menyemarakkan
kajian-kajian terperinci yang berkaitan dengan kepentingan urusan
hidup umat Islam dalam menghadapi cabaran hidup yang terkini
dan berbeza-beza serta memberi panduan yang sesuai bagi mereka.

Signifikan/Sumbangan Buku Ini

Menerusi analisis-analisis yang dibuat secara terperinci menurut
bidang kerja tertentu yang ada di kededua resort bersepadu, buku
ini berusaha memberi jawapan yang jelas dan praktikal terhadap
persoalan-persoalan yang berkaitan dengan tugas-tugas tertentu,
iaitu sama ada ia diharuskan atau sebaliknya.

Buku ini juga mengajak para agamawan yang sering me-
ngendalikan soalan-soalan agama agar mempertimbangkan
pendekatan wasatiyah (sifat-sifatnya dinyatakan di bawah) yang
diguna pakai agar huraian hukum bagi masalah semasa yang
dihadapi lebih cermat (tidak bersifat generalisasi) dan praktikal:

* Mengenal pasti secara terperinci fenomena yang ada,
membeza-bezakan antara satu dengan lain dan kemudian-

nya memberi hukum yang sesuai bagi setiap sesuatu.

e Menggali khazanah ilmu pengajian Islam yang kaya tanpa
mengabaikan sifat kritikal dalam berfikir.

e Mengambil kira konteks silam dan konteks semasa tempatan
dan mengambil kira pendapat-pendapat ulama kontem-

porari dari luar negara, dan realiti di Singapura.

* Menyepadukan analisis maslahat dan magasid (tujuan)
hukum Islam dengan makna dalil-dalil daripada Al-Quran
dan Sunnah.

Siapa Harus Membaca Buku Ini

Buku ini boleh dibaca oleh setiap lapisan masyarakat dewasa dan
para penuntut ilmu khususnya mereka yang berminat dalam bidang
figh dan usulnya.

Bagaimana Buku Ini Disusun

Buku ini dibahagi kepada 4 bahagian. Bahagian pertama
memberi maklumat umum dan latar belakang pembangunan
serta pengoperasian resort bersepadu dan masalah-masalah
yang membabitkan hukum Islam bagi Muslim di Singapura. Ia
membicarakan hukum umum bekerja di tempat yang haram dan
syubhat (samar-samar) yang menjadi inti pati masalah yang dikaji
sebagai asas sebelum melangkah pada perincian-perincian. Setelah
itu, buku ini mengenal pasti tiga pendekatan hukum bagi menangani
masalah ini dan mencadangkan pendekatan yang diguna pakai,
sebagai salah satu pendekatan wasatiyah yang ada.

Bahagian kedua membicarakan sudut hukum bagi masalah
pekerjaan di resort bersepadu. Lima kategori pekerjaan dibincang-
kan di bahagian ini.

Bahagian ketiga menumpu pula kepada masalah muamalah,
dalam bentuk hubungan perniagaan atau pelaburan dengan resort
bersepadu. Lima jenis muamalah dikenal pasti dan dibincangkan
hukum berkaitannya.

Bahagian keempat membicarakan satu isu yang tidak termasuk
dalam topik kajian buku ini tetapi amat berkaitan. Ia juga amat
bermanfaat bagi ahli keluarga yang mempunyai ketua keluarga atau
pemberi nafkah yang bekerja di tempat-tempat seperti di resort
bersepadu. Isu yang dibicarakan ialah hukum makan hasil sumber

yang haram atau syubhat. Empat pendapat diketengahkan dengan
tarjih (pandangan yang lebih tepat) bagi pendapat yang dipegang
oleh majoriti ulama dan yang juga bersifat praktikal bagi situasi
setempat. Bahagian ini diakhiri dengan kata penutup daripada
kededua penulis buku.

Penghargaan

Kami ingin merakamkan penghargaan kepada pihak penerbit
Pustaka Nasional Pte Ltd Singapura yang sudi menerbitkan buku
kecil ini.

Penghargaan tidak terhingga juga kepada pihak pengurusan
Sekolah Pengajian Antarabangsa S. Rajaratnam, Universiti
Teknologi Nanyang, atas segala sokongan dan bantuan dari segi
masa dan kemudahan hingga membolehkan kami mengusahakan
penerbitan buku ini.

Tidak lupa sanjung kami untuk ahli keluarga dan sahabat handai
atas doa dan kasih sayang yang tidak putus hingga ke hari ini.

Moga Allah Ta‘ala membalas segala kebaikan dan menjadikan
usaha baik kita sebagai amal soleh yang diredhai-Nya.

